
21 އޮގަސްޓް 2025 

ދިވެހިރާއްޖޭގެ ގާނޫނު ހަދާ މަޖްލިހުން 18 އޮގަސްޓް 2025 ގައި ހުށައެޅުނު މޯލްޑިވްސް މީޑިއާ އެންޑް ބްރޯޑްކާސްޓިންގް ބިލުން މީޑިއާގެ

މިނިވަންކަމަށް ކުރިމަތިވެދާނޭ ހުރަސްތަކާއި މެދު ޓްރާންސްޕޭރަންސީ މޯލްޑިވްސްއިން ކަންބޮޑުވުން ފާޅުކުރަމެވެ. ދިވެހިރާއްޖޭގެ

ޤާނޫނުއަސާސީން ކަށަވަރުކޮށްދީފައިވާ އަސާސީ ދެ ހައްގެއްކަމުގައިވާ މީޑިއާގެ މިނިވަންކަމަށާ ހިޔާލުފާޅުކުރުމުގެ މިނިވަންކަން ހީނަރުވެ

ނިގުޅައިގަނެފައިވެދާނޭ ފަދަ މާއްދާތަކެއް މި ބިލުގައި ހިމެނިފައިވާ ކަމަށް މި ޖަމްއިއްޔާއިން ގަބޫލުކުރަމެވެ. މި ބިލުގެ ސަބަބުން އިތުބާރު

ހުރި މައުލޫމާތު ލިބުމުގައި އިތުރު ގޮންޖެހުން ކުރިމަތިވެ، ރިޕޯޓުކުރުމުގެ ކޮލިޓީ އާއި އިތުބާރު ގެއްލި، ދޮގު މައުލޫމާތު ދައުރުވުމާއި

ފެތުރުމަށް ފުރުސަތު ބޮޑުވެގެންދެއެވެ. 

މިނިވަން އަދި މުސްތަގިއްލު މީޑިއާއަކީ ޑިމޮކްރެޓިކް މުޖުތަމައުއެއްގެ އަސާސީ ތަނބެކެވެ. އަދި ހުށަހެޅިފައިވާ ބިލުން މީޑިއާގެ މިނިވަންކަން

ނިގުޅައިގަތުމުގެ އިތުރުން އެހެނިހެން އަސާސީ ހައްގުތަކަށް ސީދާ ނޭދެވޭ އަސަރުކުރާނެއެވެ. މި ބިލުން ނޫސްވެރިންނާއި މީޑިއާއިން

މިނިވަންކަމާއި ބިރުދެއްކުމަކާއި ނުލާ ކޮރަޕްޝަންގެ ސީރިއަސް ތުހުމަތުތަކާއި، ދައުލަތުގެ ވަސީލަތްތައް ނަހަމަގޮތުގައި ބޭނުންކުރުމާއި،

ނަހަމަ ގޮތުގައި ބާރުގެ ބޭނުންކުރުމާއި، އަދި އާންމު ރައްޔިތުންގެ މަސްލަހަތާ ކަންބޮޑުވުންތަކާ ގުޅޭ އެހެނިހެން މުހިންމު މައްސަލަތައް

ތަހްގީގުކޮށް ރިޕޯޓުކުރުމަށް އޮތް މާހައުލު ހަނިކުރެވި، ޖަވާބުދާރީވުމާއި ހާމަކަން ކުޑަވެގެންދާނެ ކަމަށް މިޖަމްއިއްޔާއިން ގަބޫލުކުރަމެވެ. މީގެ

ސަބަބުން ދައުލަތުގެ އިދާރާތަކަށް އޮންނަ އިތުބާރު އިތުރަށް ގެއްލި، މައުލޫމާތު ސިއްރުކުރުމާއި ހިފެހެއްޓުމަށް މިހާރު މިއޮތް ސަގާފަތަށް

އިތުރައް ބާރުދީ، ކުށަށް އަރައިގަންނަ ފަރާތްތައް އިންސާފުގެ ކުރިމައްޗަށް ގެނައުމަށް އިތުރު ހުރަހަކަށް ވެގެން ދިޔުމަކީ މި ޖަމްއިއްޔާގެ

ބޮޑު ކަންބޮޑުވުމެކެވެ. ޑިމޮކްރެޓިކް މުޖުތަމައެއްގައި ދައުލަތުގެ ނިންމުންތަކާ މެދު ސުވާލުކޮށް، އާންމުންގެ ދިރިއުޅުމަށް އަސަރުކުރާ

ކަންކަމުގައި މާނަހުރި ގޮތެއްގައި ބައިވެރިވުމާއި ސައްހަ އަދި ވަކިފަރާތަކަށް ބުރަނުވާ ތެދު މައުލޫމާތު އެނގުމާއި ލިބިގަތުމުގެ ހައްގު

ރައްޔިތުންނަށް ލިބިގެންވެއެވެ. މިހައްގު ހިމާޔަތްކުރުމަށް މީޑިއާގެ މިނިވަންކަމަކީ ވަރަށް މުހިންމު ކަމެކެވެ. 

ދާދިފަހުން ލާމަރުކަޒީ ނިޒާމަށާއި، ޝަރުޢީ ދާއިރާއަށާއި، ޤާނޫނުއަސާސީއަށް ގެނެވުނު ބަދަލުތަކުގެ ސަބަބުން އިދާރާތަކުގެެ މިނިވަންކަން

ގެއްލި، ޑިމޮކްރެޓިކް ޗެކްސް އެންޑް ބެލެންސް ބަލިކަށިވުމަކީ ކަންބޮޑުވާންޖެހޭ ކަންކަމެވެ. މިހާލަތުގައި، ހުށަހެޅިފައިވާ މޯލްޑިވްސް މީޑިއާ

އެންޑް ބްރޯޑްކާސްޓިންގ ރެގިއުލޭޝަން ބިލުން އިތުރަށް ޑިމޮކްރެޓިކް ނިޒާމުތައް ބަލިކަށިކޮށް، ވަކި ފަރާތްތަކަށް ލިބޭ ބާރުތައް ފުޅާކޮށް،

ޖަވާބުދާރީވުމާއި، ހާމަކަން އިތުރުކުރުމަށާއި، ރައްޔިތުންގެ ބައިވެރިވުމަށް އޮތް ފުރުސަތުތައްް ހަނިކުރެވެއެވެ. 

މި ބިލުން މިހާރު އޮތް މޯލްޑިވްސް ބްރޯޑްކާސްޓިންގ ކޮމިޝަން އުވާލައި، މޯލްޑިވްސް މީޑިއާ އެންޑް ބްރޯޑްކާސްޓިންގ ކޮމިޝަނެއް

އުފެއްދުމަށް ހުށަހަޅައެވެ. މި 7 މެންބަރުންގެ އާކޮމިޝަނުގައި، 3 މެންބަރުން އަދި ބިލުގެ 22 )ށ( ގެ ދަށުން މި ކޮމިޝަންގެ ރައީސް

އައްޔަންކުރާނީ ރައީސުލްޖުމްހޫރިއްޔާއެވެ. މިކަމުން ރެގިއުލޭޓަރީ މުއައްސަސާގެ މިނިވަންކަމާއި އަދުލުވެރިކަން ގެއްލި، މީޑިއާ

މަސައްކަތްތަކުގެ ތެރެއަށް ސިޔާސީ ނުފޫޒު ފޯރުވުމަށް މަގުފަހިވެގެންދެއެވެ. 

މިނިވަން އަދި މުސްތަޤިއްލު މީޑިއާއެއް އޮތުމަށް އެއްވެސް ބިރުވެރިކަމެއް ނެތި މަސައްކަތްކުރުމުގެ މާހައުލެއް ބޭނުންވާނެއެވެ. ބިލުގެ 8

ވަނަ ބާބުގައި ބްރޯޑްކާސްޓަރުންނާއި، ނޫސް މަޖައްލާތަކާއި، މީޑިއާގައި މަސައްކަތްކުރާ ފަރާތްތަކާއި، ނޫސްވެރިންނާ ދެކޮޅަށް އެޅޭނެ

ފިޔަވަޅުތަކެއް ބަޔާންކޮށް، ބިލުގެ 65 ވަނަ މާއްދާގެ ދަށުން، އަލަށް އުފައްދާ ކޮމިޝަނަށް ފުޅާ ބާރުތަކެއް ލިބިގެންދެއެވެ. މީގެ ތެރޭގައި

ބްރޯޑްކާސްޓްތައް ހުއްޓުވުމާއި، ޖޫރިމަނާ ކުރުމާއި، ބްރޯޑްކާސްޓް ކުރުމަށް ބޭނުންކުރާ ވަސީލަތްތައް އަތުލުމާއި، ލައިސަންސް ބާތިލުކުރުމަށް

ކޯޓަށް ހުށަހެޅުމުގެ ބާރު ހިމެނެއެވެ.

ށަހެޅޭ ބަބުން މީޑިއާގެ މިނިވަންކަމަށް ހު ން ބިލުގެ ސަ ޓިންގ ރެގިއުލޭޝަ ޑްކާސް ޑް ބްރޯ ންޫސް ބަޔާން: މޯލްޑިވްސް މީޑިއާ އެން
ރަސް ތަކާއި މެދު ކަންބޮޑުވުން ފާޅުކުރުން  ހު

ށަހެޅޭ ބަބުން މީޑިއާގެ މިނިވަންކަމަށް ހު ން ބިލުގެ ސަ ޓިންގ ރެގިއުލޭޝަ ޑްކާސް ޑް ބްރޯ ންޫސް ބަޔާން: މޯލްޑިވްސް މީޑިއާ އެން
ރަސް ތަކާއި މެދު ކަންބޮޑުވުން ފާޅުކުރުން  ހު



 

 އަދި 66 ވަނަ މާއްދާއިން ކޮމިޝަނަށް 100،000 ރުފިޔާއާ ހަމައަށް ޖޫރިމަނާ ކުރުމާއި، ބްރޯޑްކާސްޓްތައް ހުއްޓުވުމާއި، އަދި

ލައިސަންސް ބާތިލުކުރުމަށް ހުށަލެޅުމަށް ބާރު ލިބިގެންވެއެވެ. ބިލުގެ 67 ވަނަ މާއްދާއިން މީޑިއާގައި މަސައްކަތްކުރާ ފަރާތްތަކަށާއި

ނޫސްވެރިންނަށް 25،000 ރުފިޔާއާ ހަމައަށް ކޮމިޝަނުން ޖޫރިމަނާ ކުރުމުގެ ބާރު ލިބިގެންވެއެވެ. 

މީޑިއާގެ ޖަވާބުދާރީވުން މުހިންމު ކަމުގައިވީ ނަމަވެސް، ޖަވާބުދާރީ ވުން އިތުރުކުރުމުގެ ބަދަލުގައި ބޮޑެތި ޖޫރިމަނާ ތަކާއި މަސައްކަތް

ހުއްޓުވުމަށާއި މީޑިއާ ކޮންޓްރޯލް ކުރުމަށް ހުށަހަޅާފައިވާ ފިޔަވަޅުތަކުގެ ސަބަބުން، ސިޔާސީގޮތުންނާއި ފައިސާގެ ގޮތުން ބާރުވެރި

ފަރާތްތަކާއި ދައުލަތުގެ އިދާރާތަކަށް ނިސްބަތްވާ ހައްސާސް މައްސަލަތަކާ ބެހޭގޮތުން ރިޕޯޓުކުރުމަށް ނޫސްވެރިން ފަސްޖެހި އަމިއްލައަށް

ރިޕޯޓްކުރުން ސެންސަރުކުރުމަށް ބާރުއެޅުމާއި، މީގެ  ސަބަބުން ތަހްގީގީ ނޫސްވެރިކަން ނުވަތަ އިންވެސްޓިގޭޓީވް ޖާރނަލިޒަމް ހީނަރުވެ،

އާންމު މަސްލަހަތު ބޮޑު ކަންކަމާ ގުޅޭ މައުލޫމާތު ރައްޔިތުންނަށް ލިބުމަށް ހުރަސްއެޅޭނެއެވެ. 

ޖިސްމާނީ ހަމަލާތަކާއި އޮންލައިންކޮށް ބިރުދެއްކުމާއި ނަފްރަތު އުފެދޭ ގޮތަށް ނޫސްވެރިންނަށް ފުރައްސާރަކުރުމާއި އަނިޔާކުރުމަކީ ދިވެހި  

ނޫސްވެރިންނަށް އަބަދުވެސް ކުރިމަތި ލާންޖެހޭ ބޮޑު ނުރައްކަލެކެވެ. މިބިލުގައި ނޫސްވެރިން ރައްކާތެރިކޮށް ހިމާޔަތްކުރުމަށް އެއްވެސް

ވަރަކަށް ހިމެނިފައިނުވުމަކީ ނޫސްވެރިންނާ ދެކޮޅަށް ކުރެވޭ ކުށްތަކަށް އަދަބު ނުލިބޭގޮތަށް މިހާރު ބައްޓަންވެފައި މިވާ ބިރުވެރި ސަގާފަތަށް

އިތުރަށް ބާރުއަޅާ ކަމެކެވެ. 2014 ވަނަ އަހަރު ގެއްލުނު ނޫސްވެރިޔާ އަހްމަދު ރިޟްވާންގެ މައްސަލައާއި، 2017 ވަނަ އަހަރު

އަނިޔާވެރިކަމާއެކު މަރާލެވުނު ބްލޮގަރު ޔާމީން ރަޝީދުގެ މައްސަލަ ހައްލުނުވެ އަދި އިންސާފު ލިބުން ލަސްވެފައިވާކަމަކީ،

ދިވެހިރާއްޖޭގައި މީޑިއާގެ ދާއިރާގައި މަސައްކަތްކުރާ ފަރާތްތަކަށް ކުރިމަތިވެފައިވާ ނުރައްކާތަކުގެ ބިރުވެރި އަދި ހިތާމަވެރި ހަނދާނެކެވެ.

މި ލާއިންސާނީ ކުށްތަކަށް އިންސާފުހޯދުމަށް ތަކުރާރުކޮށް ގޮވާލަމުންދާ އިރުވެސް، މި މައްސަލަތަކުގައި ޒިންމާދާރުކުރުވުމެއް ނެތި

އިންސާފު ލިބުމަށް ލަސްވާ ކަމީ އޭގެ ސަބަބުން ނޫސްވެރިންނާއި މީޑިއާގެ މުޅި މުޖުތަމައުއަށާއި އެ ފަރާތްތަކުގެ އާއިލާތަކަށް ބިރުވެރި

މެސެޖެއް ދެވޭކަމެކެވެ. ނޫންވެރިންނާ ދެކޮޅަށް ކުށްކުރާ ފަރާތްތައް ރައްކާތެރިކުރުމުގެ ނިޒާމް ނައްތާލުމަށާއި، ގާނޫނީ އިސްލާހުތަކެއްގެ

ތެރެއިން ނޫސްވެރިންގެ ސަލާމަތާއި ރައްކާތެރިކަން ކަށަވަރުކުރުމަށް އެދެވޭ އިސްލާހުތައް ހުށަނޭޅޭހާ ހިނދަކު، ހިޔާލު ފާޅުކުރުމުގެ

މިނިވަންކަމާއި، އާންމުންނަށް މައުލޫމާތު ލިބިގަތުމުގެ ހައްގު އިތުރަށް ހަނިވެގެންދާނެއެވެ. ހުށަހެޅިފައިވާ ބިލުގައި ނޫސްވެރިންނާއި

މީޑިއާގައި މަސައްކަތްކުރާ ފަރާތްތަކުގެ ސަލާމަތާއި ރައްކާތެރިކަން ކަށަވަރުކުރުމަށް، ވަކިން ހާއްސަކޮށް އަނިޔާވެރިކަމާއި މަރުގެ

އިންޒާރުތަކާ ގުޅޭގޮތުން، އެކަށީގެންވާ ވަރަށް ރިއާޔަތްކޮށްފައި ނުވާކަން ޓްރާންސްޕޭރަންސީ މޯލްޑިވްސް އިން ކަންބޮޑުވުމާއެކު

ފާހަގަކުރަމެވެ. 

މޯލްޑިވަސް މީޑިއާ އެންޑް ބޮރޯޑްކާސްޓިންގް އެންޑް ރެގިއުލޭޝަން ބިލު އަނބުރާ ގެންދިއުމަށް ސަރުކާރާއި ރައްޔިތުންގެ މަޖިލީހުގެ

މެންބަރުންނަށް ގޮވާލަމެވެ. އަދި މީޑިއާގެ ރެގިއުލޭޓަރީ އޮނިގަނޑަށް އަންނަ އެއްވެސް ބަދަލަކީ މީޑިއާގައި ހަރަކާތްތެރިވާ އެކި ފަރާތްތަކާއި

ފަންނީ މާހިރުންނާއި މަދަނީ ޖަމިއްޔާތަކާއި އާންމުންނާ އެކު ފުޅާ ދާއިރާއެއްގައި، މާނަހުރި މަޝްވަރާތަކެއް ކޮށްގެންގެންނަ

ބަދަލުތަކެއްކަން ކަށަވަރުކުރުމަށް ގޮވާލަމެވެ. މީޑިއާގެ ދާއިރާ ރެގިއުލޭޓްކުރުމުގެ މާނައަކީ މީޑިއާ ކޮންޓްރޯލް ކުރުން ނޫން ކަމުގައި

މިޖަމްއިއްޔާއިން ގަބޫލުކުރަމެވެ. އަދި ގާނޫނުގެ ތެރެއިން ގެނެވޭ އިސްލާހުތަކަކީ ނޫސްވެރިންނާއި މީޑިއާގައި މަސައްކަތްކުރާ ފަރާތްތަކުގެ

މިހާރު ހުރި ކަންބޮޑުވުންތަކަށް ހައްލު ގެނުވާ، މީޑިއާގެ މިނިވަންކަމާއި ހިޔާލުފާޅުކުރުމުގެ މިނިވަންކަން ކަށަވަރުކުރުމަށް ހަރުދަނާ

ރައްކާތެރިކަމުގެ ފިޔަވަޅުތަކެއް ކަމުގައި ވުމަކީ ނުހަނު މުހިންމު ކޮންމެހެން ކުރަންޖެހޭ ކަމެއް ކަމުގައިވެސް މިޖަމްއިއްޔާއިން ދެކެމެވެ. 

   - ނިމުނީ -   

  


